
Ágæta efnahags- og viðskiptanefnd Alþingis,

Stjórn Bandalags íslenskra listamanna þakkar fyrir að fá til umsagnar frumvarp til laga um Lífeyrissjóð 
starfsmanna ríkisins (breyting á A-deild sjóðsins), 6. mál þingsins, og hefur eftirfarandi sjónarmið að miðla 
til nefndarinnar:

Á undarförnum árum hafa fagfélög listafólks, sem jafnframt hafa gegnt hlutverki stéttarfélaga, gengið til 
liðs við BHM -  Bandalag háskólamanna, enda slíkt eðlilegt samfara þeirri þróun sem orðið hefur á 
menntun listamanna, sem á síðustu áratugum er orðin viðurkennd menntun á háskólastigi. Í umfjöllun sem 
farið hefur fram á vettvangi BHM í aðdraganda breytinganna sem frumvarpið mælir fyrir um hafa formenn 
félaga listamanna setið hjá í atkvæðagreiðslum og látið bóka andmæli sem hafa t.d. snúið að 
réttindaskerðingu nýrra félaga.

BÍL hefur ekki látið fara fram sjálfstæða rannsókn á málinu eftir að það var lagt fram á nýju þingi en við 
höfum í höndunum skýrslu Kjarafélags viðskiptafræðinga og hagfræðinga um mat á virði bakábyrgðar 
ríkisins á skuldbindingum A-deildar LSR, þar sem lýst er efasemdum um matið eins og það liggur fyrir í 
frumvarpinu. Í skýrslunni er því haldið fram að ekki sé hægt að bæta afnám ríkisábyrgðar með 
varúðarsjóði þeim sem mælt er fyrir um í frumvarpinu. Þá halda höfundar skýrslunnar því fram að ekki sé 
tryggt skv. frumvarpinu að A-deild LSR hafi fjármagn til að greiða núverandi sjóðsfélögum skv. núverandi 
kjörum og að ekki sé tryggt að sjóðsfélagar haldi öllum réttindum sem þeir hafa átt fram að þessu. Meðan 
þessi vafi er uppi, geta aðildarfélög BÍL ekki mælt með að málið verði samþykkt óbreytt.

